
Аңдатпа. Кіріспе. Көршілес Өзбекстан халқы Орталық Азия елдерін ішінде халық саны бойынша 

алда және туу көрсеткіші тұрақты түрде өсу үстінде. Бұл мақалада екі елдегі тәуелсіздік алғаннан 

кейінгі демографиялық жағдайы, әсіресе халық санының динамикасы, бала туу көрсеткіштері және 
Қазақстандағы отбасын құрып, баланы дүниеге әкелуге ынталандыруға бағытталған мемлекеттік 

бағдармалар қарастырылған. Халық санының өсімі, туу мен өлім көрсеткіштері, әлеуметтік-

құрылымдық ерекшеліктері секілді мәселелер әр мемлекет үшін стратегиялық нысан болып 
табылады. Халық санын қадағалап, зерделеп отыру мемлекет ішіндегі көптеген келеңсіз оқиғалардың 

алдын алуға көмектеседі. Мәселен, бір жылда дүниеге келген балалар санын анықтай отырып, 

болашақтағы 2-4 жылда оларды балабақшамен қамтамасыз ету, арнайы орын бөлу, кейін мектеппен 

жабдықтау секілді тізбектелген мәселелерді оңтайлы шешуге болады. Мақсаты мен міндеттері. 
Өзбек халқының өсім динамикасының жоғары болуына қандай факторлар әсер етті? Табиғи өсім 

тұрақты түрде дамығандықтан ба, әлде көші-қон факторы ықпал етті ме? Отбасыларды қолдауға 

бағытталған мемлекеттік бағдарламалардың ықпалы қалай әсер етті? Мақалада Қазақстан халқының 
өсімі Өзбекстанмен салыстырғанда төмен болуына әсер еткен жағдайлар талданып, авторлар өз 

көзқарастарын білдіріп, ұсыныстарын берген. Нәтижелер. Жаһандану заманында табиғи 

ресурстарынан гөрі адами капитал, адами құндылықтар алдыңғы орында. Сондықтан Қазақстан үшін 
өзінің экономикасын дамытып, саяси тұрақтылыққа жетуде, өзінің қауіпсіздігін нығайтып, шын 

мәніндегі тәуелсіздікке қол жеткізу үшін дені сау, білімді, өз Отанын сүйетін халық санын көбейту 
қажет. Қорытынды. Тәуелсіздік кезеңдегі статистикалық мәліметтер көрсеткендей, еліміздің 

халқының саны Өзбекстан мемлекетімен салыстырғанда төмен, халқының тығыздығы біртекті емес, 

халық өсімі де бірқалыпты деп айта алмаймыз. Осы орайда мемлекеттік деңгейде тікелей халықтану 
мәселелеріне арналған жүйелі ұлттық демографиялық саясатты ұйымдастыру қажет.  

Түйін сөздер: Өзбекстан мен Қазақстан, демографиялық ахуал, халық саны, статистика, мемлекеттік 

бағдарлама, динамика, демографиялық саясат. 

Аннотация. Введение. Население соседнего Узбекистана опережает страны Центральной Азии по 

численности населения и рождаемости. В данной статье рассматривается демографическая ситуация 

после обретения независимости в двух странах, особенное внимание уделяется динамике 
численности населения, показателям рождаемости и государственные программам, направленные на 

стимулирование создания семьи и рождение детей в Казахстане. Важным стратегическим объектом 

для каждого государства являются такие вопросы, как рост населения, показатели рождаемости и 

смертности, социально-структурные особенности. Отслеживание и изучение численности населения 
поможет предотвратить многие негативные события внутри государства в будущем. Например, 

посчитав количество детей, родившихся в определенном промежутке времени, можно оптимально 

решить социальные вопросы, как обеспечение детей местами в яслях, детских садах, расширения 
сети школ и высших учебных заведений. Цель и задачи. Какие факторы повлияли на высокую 

динамику роста населения Узбекистана? Это связано с естественным устойчивым приростом 

населения, или миграция сыграла решающую роль? Каково влияние государственных программ, 
направленных на поддержку семей? Также в статье анализируются факторы, повлекшие к более 

низкому темпу прироста населения в Казахстане по сравнению с Узбекистаном. Авторы дают ответы 

на указанные вопросы, и делятся своими рекомендациями. Результаты. В эпоху глобализации 

человеческий капитал и человеческие ценности обрели особую важность, по сравнению с 
природными ресурсами. Для развития экономики Казахстана, достижения политической 

стабильности, укрепления безопасности и обретения подлинной независимости необходимо 

увеличение количества здорового, образованного и патриотичного населения. Вывод. Как показывают 
статистические данные периода независимости, численность населения нашей страны сравнительно 

ниже, чем в Узбекистане, плотность населения неравномерна, и прирост населения уступает 

показателям соседей. Поэтому на государственном уровне необходимо обсудить и принять новую 

системную национальную демографическую политику. 

Abstract. Introduction. The population of neighboring Uzbekistan is ahead of the Central Asian countries in 

terms of population and birth rate. This article examines the demographic situation after independence in the 

two countries, with special attention paid to population dynamics, fertility rates, and government programs 
aimed at stimulating family formation and childbearing in Kazakhstan. The strategic object for each state is 

issues such as population growth, fertility and mortality rates, and socio-structural features. Tracking and 

studying the population will help prevent many negative events within the state in the future. For example, 
by counting the number of children born in a certain period of time, it is possible to optimally resolve social 

issues such as providing children with places in nurseries, kindergartens, providing schools and higher 

education institutions. Purpose and objectives. What factors influenced the high dynamics of population 

growth in Uzbekistan? Is this due to natural sustainable population growth, or did migration play a decisive 
role? What is the impact of government programs aimed at supporting families? The article also analyzes    

the factors that led to a lower population growth rate in Kazakhstan compared to Uzbekistan. The authors 

provide answers to these questions and share their recommendations. Results. In the era of globalization, 
human capital and human values have gained special importance compared to natural resources. To develop 

Kazakhstan's economy, achieve political stability, strengthen security and gain true independence, it is 

necessary to increase the number of healthy, educated and patriotic population. Conclusion. As statistics  
from the period of independence show, the population of our country is comparatively lower than in 

Uzbekistan, the population density is uneven, and the population growth is lower than that of our neighbors. 

Therefore it is necessary to discuss and adopt a new systematic national demographic policy at the State 

level. 
Keywords: Uzbekistan and Kazakhstan, demographic situation, population, statistics, state programmes, 

dynamics, demographic policy. 

Acknowledgments. The article has been prepared as part of the project AR22785742 «Modern trends in the 
demographic development of the Republic of Kazakhstan (1991-2021)». 

For citation: Murzakhodzhaуev K.M., Apendiev T.A., Kuanbaу O.B. Demographic processes in Kazakhstan 

and Uzbekistan (comparative analysis based on data from the years of independence) // Otan tarihy. 2025. 

Vol. 28. № 1. Pp. 165-176. (In Kaz.). DOI: 10.51943/2788-9718_2025_28_1_165-176 
 

mailto:timur.apendiev@mail.ru
mailto:olkube89@gmail.com


 

 
168 

 

Кіріспе. Бүгінгі таңда Өзбекстан республикасы экономикалық салада, өндірісте, 
демографиялық үрдісте, туризм, т.б. бағыттарда ТМД елдердің ішінде айтарлықтай ілгері қадам 

басуда. Оның нақты бір дәлелі, халық санының табиғи жолмен тұрақты түрде өсуінде. Халықаралық 

демографиялық заңдылыққа сәйкес, ел ішіндегі ахуал тұрақты болғанда, халық өзінің ертеңгі күнгі 
болашағына нық сеніммен қараған кезде, қоғамдағы әлеуметтік-экономикалық жағдай артқанда, 

мемлекет тарапынан балалардың бейбіт өмір сүруіне кепілдіктер болған жағдайда халық саны артып, 

туу көрсеткіштері ұлғаяды. Жадпы алғанда Қазақстан да, Өзбекстан да кезінде патшалық 

империяның отары болып, кейіннен Кеңес Одағының құрамдас бөлігінде болған. Екі елдің де өткен 
тарихы ортақ, десек те географиялық орналасу факторы болашақтағы даму жолдары мен бағытына 

үлкен ықпал етіп, өз септігін тигізген. Өзбекстан империялық орыстық амбицилиялардан алыс жатып, 

периферия шекарасында көзден таса қалғандай. Ал Қазақстан Орта Азия елдеріне қалқан ретінде 
барлық шовинистік реформалар мен тәжірибелерден алғашқы болып қарсы алды. Бұл еліміздің 

демографиялық дамуына, халық санының өсіміне кері әсерін тигізді. 

Материалдар мен зерттеу әдістері. Мақаланы жазу барысында Қазақстан Республикасы мен 

Өзбекстан Республикасының Ұлттық статистикалық агенттігінің жариялаған ресми сандық 
мәліметтері, аралық және қорытынды есептер, отандық және шетелдік зерттеушілердің еңбектері 

пайдаланылды. Сондай-ақ, ҚР Президентінің ресми порталындағы мәліметтер, Президент 

жолдаулары мен Үкіметтің қабылдаған бағдарламалары мен заңды күші бар нормалары қолданылды. 
Жарияланған екі елдің статистикалық көрсеткіштері өзара талданып, ортақ тұстары мен 

ерекшеліктері көрсетілді. Зерттеу жұмысы барысында демография ғылымында кең таралған 

статистикалық, математикалық, математикалық моделдеу, сандық көрсеткіштерге негізделген болжам 
жасау әдістері басшылыққа алынды.  

Талқылау. Өзбекстан Республикасындағы демографиялық процестер, туу мен өлім 

көрсеткіштері (Убайдуллаева, 2011), халықтың миграциялық үрдістері (Максакова, 2020), отбасы мен 

ажырасулар (Солиев, 2005), халықтың өмір сүруінің ұзақтығы (Тожиевa, 2010), т.б. секілді 
халықтанудың өзекті көрсеткіштері талданған бірқатар еңбектер бар (Мамадалиева, 2022). 

Қазақстандағы халықтану мәселелерімен белгілі академик, ғалым, демограф Асылбек М.-А.Х. және 

оның шәкірттері зерттеп, еңбектер қалдырған. Бұл зерттеулерде тәуелсіз Қазақстанның 
демографиялық даму барысы, халық саны өсімінің көрсеткіштері талданып, оның тарихи сипаты мен 

ықпал еткен факторлары қарастырылған (Асылбеков, Козина, 2009; Асылбеков, 2000). Сондай-ақ, 

мемлекеттік әлеуметтік-экономикалық саясаттың туу көрсеткіштеріне (Демографиялық процестер 
және әлеуметтік сала..., 2001), халық санының динамикасына, отбасын құру, көші-қонға, т.б. маңызды 

үдерістерге ықпалы талданған (Домаев, 2020). Статистикалық мәліметтер әрдайым мемлекеттің 

назарында. Сондықтан барлық дерлік негізгі сандық мәліметтер мемлекеттік статистикалық 

агенттіктің ресми сайтында жарияланып отырады (Ұлттық статистика бюросы). 
Дегенмен, қазіргі уақыттағы зерттеулерде басты назар көші-қон мәселелеріне, оның мақсаты 

мен салдарына, т.б. факторларға аударылуда. Алайда, халық саны өсіміне тікелей әсер ететін табиғи 

өсімнің өзін зерттеу, оған ықпал ететін мемлекеттік демографиялық саясаттың ықпалы, өсімнің не 
тоқыраудың астарында не жатқанын талдауға арналған еңбектер өте аз. Көп жағдайда табылған 

статистикалық мәліметтерді баяндаумен шектелуде.  

Зерттеу нәтижелері. Өзбекстанның көршілес елдермен салыстырғанда айтарлықтай 

демографиялық әлеуеті бар. Халық санағы бойынша 2023 жылдың басында халық саны 36 млн 
адамды құраса, өткен жылы ол 753 мың адамға артқан болатын. Бұл өсім туудың жоғары деңгейіне 

байланысты болды. Қазіргі уақытта Өзбекстан ТМД-да туу көрсеткіші бойынша рейтингті бастап  

тұр. Өзбекстан демографиялық өсім бойынша Орталық Азия елдері арасында көшбасшы болып 
табылады. Мысалы, 2010 жылдан бері Өзбекстан халқының саны 5,4 миллион адамға артқан. Ал сол 

аралық кезеңде Қазақстанда халық өсімі 2,4 млн адамды, Тәжікстанда – 1,97 млн, Қырғызстанда – 

1,05 млн және Түрікменстанда – 0,91 млн адамға өскен. Осылайша, Өзбекстан 2010-2020 жж. 
аралығында Орталық Азиядағы халықтың абсолютті өсімінің 46%-дан астамы тиесілі (Мамадалиева, 

2023:80).  

Халық санының өсімі жалпы әлемдік заңдылықтар бойынша жүреді, соның ішінде туу мен 

өлімнің жоғары және төмен параметрлерінің өзара қатынасына тиесілі. Ғалымдардың пікірінше,            
2016 жылға қарай Өзбекстан туу деңгейінің ең жоғарғы көрсеткішіне жетіп, содан кейін төмендеу 

үрдісіне ұласып, жақын онжылдықта қайта жоғары көрсеткішке жете алмайтындығын болжаған. 

Алайда, ғалымдардың мұндай болжамдары орындалмады. Мәселен, 2015 жылы дүниеге келген 

балалардың саны 734,1 мың баланы құраса, ал 2022 жылға қарай ол 932,2 мыңға дейін өскен, яғни              
7 жылда 1,3 есе өсіп отыр (Мамадалиева, 2021:334). 

2022 жыл туу көрсеткіші республиканың барлық даму жылдарындағы ең жоғары көрсеткішке 

ие болды. Нәтижесінде халықтың құрамында жастар басым болып, өлім-жітім деңгейі салыстырмалы 
түрде төмендеген. Ұзақ уақыт бойы өлім-жітімнің жалпы коэффициенті 5-6% аралығында болып 

отырған. Бұған сәбилер, балалар және ана өлімінің тұрақты түрде төмендеуі де ықпал еткен (мысалы, 

2-3 есе азайған). Бұл үрдіс өте маңызды. Себебі, өлім деңгейі халықтың әлеуметтік-экономикалық 

дамуына тікелей әсер ететін демографиялық жағдайдың маңызды көрсеткіштерінің бірі болып 
табылады. Өзбекстан халқының жастық құрылымындағы өзгерістер тек демографиялық ғана емес, 

сонымен қатар халықтың сапалық құрамына да, өмір сапасына да тікелей әсер ететін экономикалық 

салдарға ие. Тәуелсіздіктің алғашқы 20 жылдығында республикада халықтың жастық құрылымында 
оң өзгерістер орын алған. Балалар мен жасөспірімдердің үлесі бір мезгілде еңбекке қабілетті         

жастағы халықтың құрылымдық ұлғаюымен біртіндеп төмендесе, ал оның құрылымында 30 жасқа 

дейінгі жастардың үлесі өскен (Население, рождаемость и семья, 2019). 

Халық санының өсіміндегі жаңа тенденциялар мұндай динамиканы біршама бәсеңдетті.              
2023 жылғы мәлімет бойынша 0-15 жастағы балалардың үлесі 30% деңгейінде, ал еңбекке қабілетті 

жастардың үлесі 61%-дан 58%-ға дейін қысқарған. Дегенмен, соңғы 10 жылда экономикалық  

белсенді халық санының салыстырмалы өсу үрдісі байқалып, яғни 20,4%-ға жеткен. Қазір ол 
шамамен 15 млн адамды құрайды, ал оның еңбек ресурстарының жалпы құрамындағы үлесі 73,5%-

дан 77,3%-ға дейін артқан. Соңғы уақытта әлеуметтік құрылымдық салада балалар мен 

жасөспірімдердің үлесі қайтадан өсіп, ал еңбекке қабілетті жастағы жастар салыстырмалы түрде 
төмендеген.  

Еліміздің оңтүстігінде орналасқан көршіміз Өзбекстанның халық санының өсу динамикасы 

үнемі ғалымдар мен зерттеушілердің назарында. Мәселен, экономикалық зерттеулер институтының 

қызметкері Шынар Төлешованың мәлімдеуінше, өзбек халқы 2024 жылдың басында 36 млн. 799 мың 
адам болса, жарты жыл ішінде 1%-ға көбейген. Ал соңғы 3-4 жылда жыл сайынғы халық өсімі                   

21-2,2% құрап, алдыңғы жылдармен салыстырғанда ұлғая түскен. Ал Қазақстанда сол жылдары 

халық санының өсімі 0.63%-ды құрап, орташа есеппен 1,3-1,5% -ға жеткен. Жалпы алғанда 
Қазақстандағы халық санының өсімі Өзбекстаннан айтарлықтай төмен (Панзабекова, Халитова, 

2021:40). 

Соңғы уақыттағы Украина мен Ресей арасындағы қақтығыстар салдарынан көшіп келген 
халықтың есебінен халық санының өзгеруіне өз әсерін тигізген. Өзбекстанда және Қазақстанда 2023 

жылғы санақ мәліметтері бойынша көші-қон сальдосы кері нәтижені көрсеткен. Демек, сырттан 

көшіп келушілерге қарағанда, елден тыс жаққа кеткендер саны басым болған Жалпы мұндай 

тенденция дамушы елдерге тән көрініс, яғни күнкөріс қамымен басқа елге көшіп кетушілер мен 
жалдамалы жұмысқа орналасуға кеткендер саны келушілерге қарағанда едәуір көп. Сондықтан   

халық санының өсу динамикасы көші-қон факторына емес, табиғи өсімге тікелей байланысты.  

Туу мен өлім көрсеткіштерінде халықтың жастық құрылымы басты рөл ойнайды. Мәселен, 
Қазақстанда 2024 жылы егде жастағы адамдардың үлесі 8.8% құраса, Өзбекстанда бұл көрсеткіш           

6%-ға да жетпейді. Демек, көрші елде жастар үлесі біздің елге қарағанда басымырақ, бірақ 

Қазақстанда күтілетін өмір сүру ұзақтығы өзбек ағайындарға қарағанда ұзағырақ. 2017-2023 жж. 

арасында көршілес елде туу коэффициенті тұрақты түрде өсіп отырып, бір әйелге шаққанда                   
2017 жылы 2,6 туу болса, 2023 жылы 3,4-ке жеткен. Біздің елімізде де аталмыш жылдар аралығында 

(2021-2023) орта есеппен әр әйел адамға 3 баладан туу көрсеткеші сай келген (Основные 

демографические показатели, 2025). Ғалымдардың пікірінше оған ең алдымен әлемдік вирус КОВИД-
тің таралуы және жұмысқа шықпай адамдардың үйқамақта отыруы себеп болуы мүмкін.  

Бір қызықты факт, көп бала табу жалпы қазақ халқында кең таралған, құптарлық көретін 

дәстүр. Алайда еліміздің әр өңірінде бала туу көрсеткішінің айырмасы алшақ. Оған дәлел 
статистикалық бюроның мәліметтері. Республикамыздың оңтүстік облыстарында баланы дүниеге 

әкелу коэффициенті салыстырмалы түрде жоғары, (2023 ж. Түркістан облысы бойынша 4-ке жеткен). 

Ал солтүстік өңірлерде ең төмен нәтиже көрсеткен, яғни 3-ке жетпейді. Зерттеушілердің 

пайымдауынша ҚР оңтүстік өңірі халық санының өсуіне тікелей ықпал етуде, егер олай болмаса 
бүгінгі таңдағы өсім динамикасы регресске ұшырауы ықтимал.  

Ресми деректерге сүйенсек, Өзбекстанда 1920 жылғы санақ бойынша 4,4 млн адам болса, 

бүгінгі кезде (01.01.2025ж.) 37,5 млн адамды құрайды. 100 жыл ішінде 8 есе өскенін байқауға болады. 

Ал қазақ жерінде 1920 ж. 5,4 млн жуық халық тұрған. Ал соңғы ресми дерек бойынша (01.12.2024 ж.) 
20 265 320 адамды құрап отыр. 1 ғасыр ішінде 4 есеге жуық өскен. Әрине оған халқымыздың басынан 

өткен ХХ ғ. қасіретті оқиғалары орны толмас шығын әкелген. Ендігі кезекте тәуелсіздік 

жылдарындағы халық санын салыстырып көрсек. Себебі бұрынғы КСРО одағынан екі ел де бір 
уақытта, 1991 жылы бөлініп шыққан (Каримова, Цхай, 2024:583-584).  

Сонымен, 1989 жылғы жалпыодақтық халық санағы бойынша Қазақстанда 16,2 млн адам болса, 

1999 жылы 15,0 млн, 2009 жылы 16,0 млн, 2021 ж. 19,2 млн-ға жеткен Ал Өзбекстанда сәйкесінше 

19,8 млн; 24,3 млн; 27,8 млн; 34,0 млн адам. Демек 1989-2021 жыл аралығында республикамызда 
халық саны 16,2 млн – 19,2 млн-ға жетсе, көршілес елді 19,8 млн – 34,0 млн-ға өскен. Өсім 3 млн 

және 13,2 млн сәйкесінше құраған (Очилова, 2022:290). Екі бауырлас мемлекеттің тәуелсіздікті 

алғаннан кейін өзіндік даму жолы мен бағыты қалыптасып, халықтың өсіміне әртүрлі факторлар әсер 
еткендігін естен шығармаған жөн.  

2023 жылы Өзбекстанда халық санының көбеюіне орай халықтың тығыздығы бір шаршы 

километрге орта есеппен 80 адам келсе, Қазақстанда бір шаршы километрге орта есеппен алғанда                

7 адамнан келген. Халқымыздың саны аз, тығыздығы өте төмен. Әлем бойынша 184-інші  
орындамыз.  

Ұлттық Мәжіліс пен Өзбекстан халқына 2022 жылғы 20 желтоқсандағы Жолдауында Өзбекстан 

Президенті Шавкат Мирзиеев өткен жылы ел халқының саны 36 миллионнан асып, жыл сайын            
900 мыңға жуық жаңа ұрпақпен толығып жатқандығын атап өткен. «Біз үлкен және тату 

отбасымыздағы – Өзбекстандағы әрбір адамның бейбітшілік пен әл-ауқаты жақсы деңгейде өмір 

сүруі үшін барлық жағдайды жасауға тырысамыз. Халқымыз бізден мектептер, балабақшалар мен 
ауруханалар салуды, білім беру мен медицинаның сапасын арттыруды, ауыз су мен электр 

энергиясына, жолдар мен көлікке қатысты мәселелерді шешуді, жұмыс орындарының санын 

көбейтуді, кәсіпкерлікті дамытудың жаңа мүмкіндіктерін жасауды, әділеттілікті қамтамасыз етуді, 

бюрократия мен сыбайлас жемқорлықты жоюды күтеді. Сондықтан «ең алдымен – адам, содан кейін 
– қоғам және мемлекет» қағидаты Жаңа Өзбекстанды қалыптастыруда негізгі түйін болады», – деп 

түйіндеген. Өзбекстан Президенті И. Кәрімов үнемі отбасылық құндылықтар жөнінде, отбасы 

институтының маңыздылығы турасында айтып отырады. Отбасы – өмірдің жалғасуын, ұрпақтар 
сабақтастығын, халықтың қасиетті дәстүрлерін дамытатын және болашақ ұрпақты жетілдіруге 

тікелей әсер ететін тәрбие ошағы екенін бірнеше рет атап өткен (О демографических процессах..., 

2023). 
Отбасы заңнамасының негізі 1998 жылы 30 сәуірде қабылданған «Өзбекстан Республикасының 

Отбасы кодексі» болып табылады. Онда отбасын нығайтуға және отбасы құқықтарын қорғауды 

жүзеге асыруға бағытталған ережелер жиынтығы қамтылған. Отбасы Кодексі неке қиюға және 

тоқтатуға байланысты мәселелерді, атап айтқанда неке қию тәртібі мен шарттарын, ерлі-
зайыптылардың мүліктік құқықтары мен міндеттерін, олардың жеке құқықтары мен міндеттерін, ата-

аналар мен балалардың құқықтары мен міндеттерін, азаматтық хал актілерін тіркеу тәртібін және 

отбасылық қатынастардың басқа да мәселелерін реттейтін құжат болып табылады. Бұдан басқа, 
Республика Президенті мен Үкіметі белгілі бір ережелерді нақтылайтын бірқатар заңнамалық 

актілерді қабылдаған. Оларға «Отбасы мүдделерін іске асыруды қамтамасыз ету жөніндегі 1998 

жылға арналған шаралардың мемлекеттік бағдарламасы туралы» Өзбекстан Республикасы 

Президентінің 1997 жылғы 9 желтоқсандағы жарлығы; «Өзбекстанның балалар спортын дамыту 
қорының қызметін жетілдіру жөніндегі шаралар туралы» Өзбекстан Республикасы Президентінің 

2004 жылғы 29 тамыздағыжарлығы; шағын бизнесті, фермерлікті және жеке кәсіпкерлікті дамытуға, 

отбасылық бизнесті және үй шаруашылығын кеңейту жолымен жаңа жұмыс орындарын құруға  
ықпал етуге бағытталған «Микрокредитбанк» акционерлік коммерциялық банкін құру туралы 

Өзбекстан Республикасы Президентінің Жарлығы; «Салауатты ұрпақ» мемлекеттік бағдарламасы 

туралы Өзбекстан Республикасы Министрлер Кабинетінің Қаулысы; Өзбекстан Республикасы 
Министрлер Кабинетінің 2002 жылғы 5 шілдедегі «Отбасында медициналық мәдениетті арттырудың, 

әйелдердің денсаулығын нығайтудың, дені сау ұрпақты дүниеге әкелу мен тәрбиелеудің басым 

бағыттарын іске асыру жөніндегі шаралар туралы» қаулысы; басқа да заңнамалық-құқықтық 

актілерді жатқызуға болады. Отбасы институтын нығайту саясатын іске асыру барысында 
мемлекеттік қолдауға мұқтаж отбасыларды қамтамасыз ету жөніндегі экономикалық шаралардың 

жиынтығы қабылданған. Өзбекстан әлсіз заматтарға, аз қамтылған отбасыларға әлеуметтік көмек 

көрсетуге мемлекет ел бюджетінің 9-10% құрайтын қаржыны бөліп отырады (Панзабекова, Халитова, 
2021:42). 

Орта Азиядағы түркі елдері секілді, Өзбекстанда да отбасылық құндылықты сақтауға және 

дамытуға мемлекет басымдық беруде. Соңғы жылдары республикада тіркелген некелер саны жыл 
сайын артып келеді, тиісінше, жас отбасылар саны артып, балалар саны өсуде, бұл туралы жоғарыда 

айтылған болатын. Сондықтан отбасы саясатының басым бағыты жас отбасыларды жан-жақты  

қолдау әрі көмектесу болып табылады. Отбасы институтын нығайтуға, мықты отбасы жүйесін  

құруға, оның дені сау, рухани толыққанды және жан-жақты дамыған ұрпақты тәрбиелеудегі рөлін 
күшейтуге бағытталған «Отбасы жылы» мемлекеттік бағдарламасында (2012 ж.) жас отбасының 

мәселелерін қолдау мен шешуге ерекше назар аударылғаны кездейсоқ емес. Өзбекстан Республикасы 

Президентінің 2011 жылғы 7 желтоқсандағы баяндамасында өзбек халқы үшін шынайы 
демократиялық мемлекетті құру, еркін және гүлденген өмірді қалыптастыру үшін отбасы       

институтын одан әрі нығайту қажеттілігі айтылды. Осы бағытта жүргізіліп жатқан жұмыстың 

сапалылық тұрғыда жаңа деңгейге көтеру ерекше маңызға ие екендігі атап өтілді (Мамадалиева, 

2022:40-41). 
Аталған шаралар Өзбекстандағы отбасылық саясат отбасын әлеуметтік институт ретінде 

нығайтуға, ана мен баланың денсаулығын жақсартуға, өмір сүру сапасын арттыруға әсер ететін жас 

ұрпақтың салауатты өмір салтына бағдарлануын насихаттауға бағытталған. Қазіргі Өзбекстан 
қарқынды даму факторларының күшеюіне негізделген экономикалық өсу қарқынын арттыруда. 

Экономиканы жаңғырту, адами әлеуеттің сапасын арттыруға негізделген елдің инновациялық даму 

стратегиясын іске асыру бойынша жұмыстар жүргізілуде. Мұндай мақсаттар мен міндеттерге 
мемлекет пен отбасының бірлескен күш-жігерімен ғана қоғамның маңызды бірлігі ретінде қол 

жеткізуге болады, мұнда жаңа технологияларды игеріп қана қоймай, дамыта алатын сапалы жаңа 

буынды қалыптастыра алу өте маңызды. Бұл адами ресурстардың сапасын жақсартуға үлкен үлес 

қосатын бірден бір ошақ – отбасы екендігі анық.  
Осы орайда Қазақстан Республикасында да отбасылық құндылықты насихаттайтын, отбасын 

құруға, дамытуға, отбасы институтын күшейтуге бағытталған ресми мейрам бар. Ол 2013 жылы 

президент жарлығымен 15-мамырды «Отбасы күні» мейрамы деп бекітілген. Жалпы отбасы ұғымы 
түркі халықтары үшін аса қастерлі, құрметті, қасиетті сөз. Ол ұрпақтан ұрпаққа, атадан балаға қан 

арқылы, тәрбие арқылы беріліп келе жатқан генетикалық ақпарат. Әке мен ананың орны, үлкенді 

құрметтеу, кішіге ізет көрсету, әйел баласын сыйлау секілді ізгі қасиеттер отбасында 
қалыптасатындығы мәлім. Алайда, соңғы уақыттары жаһандану үрдісінің кеңеюінен, ақпарттық 

технологиялардың, жасанды сананың қарыштап дамуынан, қоғамдағы ұлттық тәрбиеге қарсы жат 

элементтердің тарауынан «отбасы» сөзі өзінің мағыналық мазмұнынан ауытқып бара жатқандығы 

барша түркі халықтарына ортақ көрініс болуда. Сондықтан мемлекеттік деңгейде демографиялық 
саясатты бекітіп, нығайту өте маңызды. 

Ғалымдардың пайымдауы бойынша Өзбекстан халқының саны алдағы уақытта тұрақты өсімін 

жалғастырып, 2030 жылы 41 миллион адамнан, 2040 жылы 46 миллион адамнан, 2050 жылы 50 
миллион адамнан асатын болады. Болжамды кезең ішінде ел халқының көбеюінің негізгі факторы 

оның табиғи өсімі болып қала береді. Яғни, туылғандардың жоғары санымен және қайтыс 

болғандардың салыстырмалы түрде төмен санымен сипатталатын болады. Халық санында ғана емес, 

халықтың жас құрылымында да өзгерістер күтілуде. Мәселен, 2022-2050 жылдары 15 жасқа дейінгі 
халық саны 0,9 миллион адамға артады. Еңбекке жарамды халық саны алдағы үш онжылдықта өсе 

отырып, 2050 жылы 28,3 миллионға дейін ұлғаяды, яғни 7-8 миллион адамға өседі. Бұл ретте оның 

үлесі 2025-2050 жылдар кезеңінде жоғары деңгейде (56 %) сақталатын болады және іс жүзінде 
төмендемейді (Маханов, 2020). Демек, Өзбекстан елінде еңбек ресурстарымен жеткілікті түрде 

қамтамасыз етіліп, өндіргіш күштерді дамытуға, инвестициялар тартуға және халықтың әл-ауқатын 

арттыру үшін негіздерді қалыптастыру үшін берік және ұзақ мерзімді база жасайды. 
Еңбек ресурстарын дамыту орталығы сарапшыларының болжамы бойынша, ағымдағы туу 

коэффициенттері сақталған жағдайда, келешекте жаңа туған нәрестелер саны тұтастай алғанда 

тұрақты болады. 2028 жылға дейін туылғандардың жиынтық саны жыл сайын 400 мың адамнан 

аспайды деп болжануда. Тек 2039 жылға қарай бұл көрсеткіш 500 мың адамға дейін өседі деп 
күтілуде, ал 2050 жылға қарай жыл сайын 600 мың адамға жақындауға мүмкіндік бар. Негізгі есеп 

бойынша, 2030 жылға қарай халық саны 21,6 млн адамға, 2040 жылға қарай – 24,3 млн адамға           

жетуі мүмкін, ал 2050 жылға қарай 27,6 млн адамға дейін өсуі мүмкін. Орталықтың есептеулері 

бойынша еңбекке қабілетті жастағы халықтың үлесі 2023 жылғы 59%-дан 2050 жылы 57%-ға дейін 
шамалы ғана төмендейді (Спанкулова и др., 2022: 64-65). 

Қазақстан Республикасы халқының 2030 жылға дейінгі болжамды саны демография 

ғылымында аса танымал когортты-компонентті әдіс немесе «жастарды жылжыту» деп аталатын 
проекциялық үлгісі өңірлер кескіні бойыша үш нұсқада есептеледі. Бұл әлемдік тәжірибеге сай 

жүргізіліп, болашақтағы халық саны дамуының қалыпты, прогрессивті және қауіпті шегі бойынша 

2014 жылы Экономика және бюджеттік жоспарлау министрлігінің аналитикалық есебінің болжамы 

жасалған. Қазақстан Республикасы халқының болжамды санын есептеу үшін базалық кезең ретінде 
ҚР 2012 жылғы демографиялық көрсеткіштері қолданылған. Базалық жылдағыдай есеп жылдарында 

туудың жиынтық коэффиценті, өмірдің күтілетін ұзақтығы мен халықтың көші-қоны өзгеріссіз 

болады деген шартпенен 2030 жылға дейін Қазақстан Республикасы халқының саны мен олардың 
өзгеріс құрауыштары анықталған.  

 

1 кесте. 2030 жылға дейінгі Қазақстан Республикасы халқының болжамды саны және өсім қарқыны 

(Спанкулова, 2022: 66). 
Table 1. Projected number and growth rate of the population of the Republic of Kazakhstan until 2030 

(Spankulova, 2022: 66). 

 

Жылдар  Халық саны, адам Өсім қарқыны, % 

2019 18 393 708 1,16 % 

2020 18 596 568 1,10 % 

2021 18 790 610 1,04 % 

2022 18 976 379 0,99 % 

2023 19 154 791 0,94 % 

2024 19 327 060 0,90 % 

2025 19 494 551 0,87 % 

2026 19 658 707 0,84 % 

2027 19 821 112 0,83 % 

2028 19 983 452 0,82 % 

2029 20 147 304 0,82 % 

2030 20 313 981 0,83 % 

 
Аталған кестедеде 2012 жылғы статистикалық мәліметтерге сүйене отырып, 2030 жылға дейінгі 

халық санының динамикасы берілген. Байқап отырғанымыздай, бүгінгі күнгі өсім көрсеткіштері 

болжамнан гөрі жоғары болып, 2024 жылы 19,3 млн. адамнан асып, желтоқсан айының басына қарай 
20 265 320 адамды құраған. Яғни 1 млн. адамға көп. Бұл үрдіске мемлекеттік демографиялық саясат 

та, қандас бауырлардың елге оралуы да, туу көрсеткіштерінің жоғарылауы, өлімнің азаюы, т.б. секілді 

факторлардың жиынтығы әсер еткен. Десек те, еліміздің халық саны аз, территорияда халықтың 

орналасу тығыздығы өте төмен. Бұл белгілі деңгейде еліміздің тұрақтылығына қауіп төндіретін 
мәселе.  

Демография мәселесі мемлекеттік саясаттың негізгі құрамдас бөлігі болып табылады. Соған 

орай 1997 жылы елімізде қабылданған, 30 жылдан аса уақытқа бағытталған «Қазақстан-2030» 
стратегиялық бағдарламасында Ұлттық қауіпсіздіктің басты аспектілері ретінде мықты 

демографиялық және көші-қон саясаты тұруы керектігі жазылған болатын. Жалпы Қазақстанның 

отбасылық-демографиялық саясатындағы негізгі реформаларға балаларға арналған жәрдемақыны, 
көпбалалы отбасыларға берілетін жәрдемақыны, көпбалалы аналардың қоғамдағы мәртебесін 

көтеруге бағытталған  «Алтын алқа» мен «Күміс алқа», Отбасы күнін арнайы мейрам ретінде 

бекітілуі, «Мерейлі отбасы» атты сайысты, т.б. жатқызуға болады. Алайда, еліміздегі демографиялық 

мәселелерді реттейтін, жүйелі түрде барлық мәселелер қамтылған арнайы мемлекеттік реформа 
жасалуы қажет.   

Мемлкетіміздің әлеуметтік-экономикалық дамуының әр қырларын реттеуге бағытталған 

бағдарламалардың бірнеше жиынтығы қабылданған, әрі бүгінгі таңда да жалғасып жатқандары бар. 
Бұл мақалада демографиялық үдерісті басқаруға тікелей қатысы бар ресми құжаттар ғана 

қарастыруды жөн көрдік. Сонымен қатар, әкімшілік және экономикалық институттардан басқа 

әлеуметтік және рухани орталықтар да баршылық. Олар қазақстандықтардың отбасын құруға, бала 
тууға, көпбалалы болуға, т.б. мәселелерде ынталдырып, ғылыми, ағартушылық, денсаулық сақтау, 

діни, мәдени, дәстүрлік сипатта ықпал ете алады.  

Жоғарыда аталған мемлекеттік құжаттардың кейбірене тоқталсақ. Мәселен, «Қазақстан-2050» 
атты Қазақстан Республикасының 2050 жылға дейінгі дамуының негізгі бағыттарын айқындайтын 

ұзақ мерзімді стратегиялық құжат. Аталмыш құжат мемлекеттің жаңа саяси бағыты туралы түсінік 

бере отырып, одан кейінгі қабылданатын мемлекеттік бағдарламалар, тұжырымдамалар мен 

реформалар үшін негіз болады. Бұл құжатта мемлекеттің болашақтағы алға қойған мақсаттарына 
сүйене отырып, негізгі 7 бағыт бойынша міндеттер көрсетілген. Біз соның ішінде қарастырып 

отырған тақырыбымызға орай 3-ші және 5-ші бағыттарына арнайы тоқталамыз. Яғни 3) әлеуметтік 

кепілдіктермен және жеке жауапкершілікпен байланысты әлеуметтік саясаттың жаңа қағидаттарын 
енгізу; 5) мемлекеттілікті нығайту және қазақстандық демократияны дамыту. 

3-ші бағыт ана мен баланы қорғау мәселелерін, сондай-ақ денсаулық сақтаудың кейбір 

мәселелерін, әсіресе оның сапасы мен қолжетімділігін қамтиды. Ал №5 – бағыт мемлекеттік 

жоспарлау және болжау мәселелеріне арналған. Құжатта әйелдердің жеке бостандықтарын қорғау, 
оған өзгелердің қол сұғуынан сақтау, толық емес отбасыларға мемлекет тарапынан көмектесу, адал 

еңбек етіп, еңбек мансабын дамыту қажеттілігіне үлкен мән берілген. Мемлекет тарапынан балаларға 

қамқорлық жасау қажеттілігі ерекше айтылып өтілген. 5-бағыт мемлекеттік жоспарлау және болжау 
процестерін одан әрі жақсарту қажеттілігін айқындайды («Қазақстан – 2050» Стратегиясы, 2012). 

Жалпы алғанда, «Қазақстан-2050» стратегиялық құжаты елдің демографиялық дамуы үшін неғұрлым 

ауқымды, тұжырымдамалық негіздерді айқындайды. Осы құжатқа кейінгі барлық дерлік қабылданған 
заңдар арқа сүйейді. 

«Қазақстан-2030», «Қазақстан-2050» құжаттары ұзақ мерзімге арналған құжаттар болса, 

«Қазақстан-2025» жоспары орта мерзімді мемлекеттің дамуын айқындауға негізделген. Ол ҚР 

әлеуметтік-экономикалық өмірінің дамуының басты тетіктеріне арналған, нақты мақсаттар мен 
міндеттер көрсетілген стратегиялық бағдарлама болып табылады.  «Қазақстан-2050» 

тұжырымдамалық жоспарында көрсетілген шараларды нақтылау мақсатында  жеті жүйелі аспект пен 

реформалар көрсетілген болатын. 
Келесі бір құжат Қазақстан Республикасының денсаулық сақтау саласын дамытудың 2020-2025 

жылдарға арналған мемлекеттік бағдарламасы ҚР халқы үшін сапалы және қолжетімді денсаулық 

сақтауды қамтамасыз етуге арналған (Об утверждении Государственной…, 2020). Бұл «Қазақстан-
2025» стратегиясы мен ҚР-ның 2025 жылға дейінгі Стратегиялық даму жоспарында қойылған 

міндеттермен үндеседі. Бұл ретте бағдарламаның нысаналы индикаторларының арасында 

«мерзімінен бұрын өлім-жітімнің алдын алу», «ана өлімінің көрсеткіштерін төмендету», «сәби өлімін 

болдырмау» сияқты тапсырмалар анық көрсетілген. Осылайша, демография ылымы тұрғысынанн 
бұл бағдарлама халық өлімін азайту, баланы дүниеге әкелу мен денсаулық мәселесін күшейтуге 

бағытталған. 

Тағы бір құжат 2030 жылға дейінгі отбасылық және гендерлік саясат тұжырымдамасы отбасы 
және гендерлік теңдік институтын дамыту саласындағы мемлекеттік саясаттың мақсаттарын 

айқындайды. Тұжырымдама отбасы саясатының келесі салаларын реттеуге бағытталған: 

– отбасыларды қолдау, нығайту және қорғау; 

– отбасылардың физикалық, интеллектуалдық, рухани, адамгершілік дамуына жағдай жасау;  
– ана, әке және баланы қорғау.  

Осы мақсаттарға қол жеткізу үшін заңнаманы жетілдіріп, әсіресе оны халықаралық 

ұйымдардың стандарттарына сәйкес келтіру мәселесі өзекті орын алған. Сондай-ақ, отбасын 
жоспарлауға көмектесу, оның денсаулығын сақтау; балалардың құқықтарын қорғауды қамтамасыз ету, 

олардың жан-жақты дамуына жәрдемдесу; отбасыларды әлеуметтік қорғау жүйелерін жетілдіру; 

отбасыларға көрсетілетін мемлекеттік қызметтердің сапасын арттыру сынды міндеттер шешу 
көзделген (Постановление Правительства РК…, 2014). 

Жоғарыда келтірілген бағдарлама өз кезегінде мемлекет тарапынан әлеуметтік кепілдіктерді 

жақсартуға, демек, отбасыларды бала тууға жанама түрде ынталандыруға бағытталғанын көреміз. 

2030 жылға дейінгі әлеуметтік даму тұжырымдамасы демографиялық саясатқа қатысты бірнеше 
бөлімдерді қамтиды. Атап айтқанда, мемлекет алдына қойылған міндеттердің ішінде мыналар бар:  

1.  Жүкті және бала емізетін әйелдердің денсаулығын сақтау және нығайту. Бұған тегін 

медициналық көмек, дұрыс, пайдалы тамақтану кіреді.  

2.  Жәрдемақы және әлеуметтік сақтандыру жүйесі арқылы ата-аналардың кірістерін қорғау.  
3. Барлық жастағы адамдарға қол жетімді медициналық көмек. Мәселен, мүгедек балалар  

үшін медициналық көмек көрсету, ал зейнеткерлер үшін өмір сүру ұзақтығы мен оның сапасын 

арттыруға арналған ұзақ мерзімді күтіммен қамтамасыз ету жатады. 
Дамыған елдерде мемлекеттік басқарудың негізгі құрылымдарымен бірге азаматтық қоғам 

институттары демографиялық мәселелерді шешуде үлкен рөл атқарады. Дамыған азаматтық қоғам 

институттары азаматтарға белгілі бір мәселелерді шешуге жақсы бейімделген орта құра отырып, 

мәселелерді шешу үшін бірлесіп жұмыс істеуге мүмкіндік береді. Дамыған азаматтық қоғам 
мемлекеттің жүргізіп отырған саясатының нәтижелі болуына, нақты мұқтаж адамдарға тиісті көмек 

көрсетіп, олардың мұң-мұқтаждықтарын үкіметке жеткізіп отыратын дәнекерлеуші көпір іспетті. 

Демографиялық процестерді мемлекеттік тұрғыда реттеуді жақсартуға мүмкіндік беретін тағы бір 
институт – бұл отбасы институты.  Отбасы – халықтың көбейіп, өсуіне байланысты барлық дерлік 

процестерді реттейтін нормалардың қоймасы болып табылады. Мемлекеттік саясатты іске асыру,             

ең алдымен отбасы институтының дамуына тікелей ықпал етеді. Тарихтан белгілі болғандай, 

мемлекет өзінің қамқорлығындағы халықтың өсуіне не көбеюіне ықпал ететін тетіктері бар. Ол 
реформалар арқылы, шектеулер немесе ынталандыру көмегімен, мемлекет ішіндегі тұрақтылықпен не 

болашаққа деген сенімсіздікпен, т.б. Десек те, бала туу – бұл адамның ерікті таңдауы және           

мемлекет азаматтарды бала тууға мәжбүрлей алмайды. Мемлекет тууды шектей алады, бірақ мұндай 
саясатты жүзеге асырудың нәтижесі қауіпті болмақ. Оған көрші Аспан асты еліндегі демографиялық 

саясат дәлел бола алады.  

Қорытынды. Әр адам мемлекеттің байлығы, қастерлі құндылығы болып табылады. Жаһандану 
заманында адами капиталға үлкен мән беріліп, әлем елдері «миға» (идеяға) жарысуда. Осы орайда 

Республикамыз біршама кенже қалуда. Мемлекетіміздің Ата Заңында көрсетілгендей, басты 

құндылық адам, оның өмірі мен құқықтары. Бүгінгі күні Өзбекстан Республикасы жас әрі тез дамып 

келе жатқан демографиялық және еңбек әлеуетіне ие. Халық саны бойынша Орталық Азиядағы ең ірі 
мемлекет болып қала бермек. Өзбекстан мен Қазақстан, басқа да бұрыңғы одақтық мемлекеттер 

секілді соңғы онжылдықтарда демографиялық дамудың күрделі жолынан өтіп келеді. Дегенмен 

тәуелсіздік жылдарында халық саны динамикасының оң дамуы қалыптасып, демографиялық 
процестердің тұрақтылығы сақталды. Ал бұл өз кезегінде тұтастай мемлекеттің тұрақтылығына            

әсер ететін факторлардың бірі. Сонымен қатар, демография саласында көптеген әлі шешімін 

таппаған, уақыт күттірмейтін мәселелер де баршылық. Соның ішінде ұлттық демографиялық 
саясатты күшейтетін іргелі құжатты қабылдау, мемлекет ішіндегі тұрақтылықты нығайту (отбасы 

өзінің тұрып жатқан мемлекеттегі өз болашағына толық сенімді болғанда ғана ұрпақ өрбітуге бел 

буады), өмір сүру деңгейін тек ірі мегаполистерде ғана емес, барлық өңірлерде жоғарылату, т.б. 

мәселелер. Сондықтан көршілес, бауырлас екі мемлекетке де тиімді демографиялық саясатты 
басшылыққа алу өзекті болмақ. 

